
				ఈ పుట అచ్చుదిద్దబడ్డది
100 రాధికాసాంత్వనము



దానిమాయలఁ జిక్కి దయ వీడకు మటంచుఁ

గదిసి ఱొమ్మున వ్రాలి గడియసేపు

తే. గాఁగ వగచుచు గద్గదకంఠి యగుచుఁ

బ్రేమ మీఱంగ దీవెన వీడె మిచ్చి

పనుపఁజూలక పైసంబు పనిచినట్టి

యువిద నెడబాసి యిం దుండు టుచితమగునె. 102


సీ. చూతునా యొకసారి శుకవాణినెమ్మోము

కలువరాయనిఁ గాంచు కలఁక దీర

విందునా యొకసారి విరిబోణిపలుకుల

నలపికధ్వని విన్న యళుకు దీరఁ

జేర్తునా యొకసారి చెలిమేనితో మేను

పూపాన్పుపై నున్నతాప మాఱ

దొరకునా యొకసారి తెఱవచన్గవ యంట

దమ్మిమొగ్గల నంటు తలఁకు దీరఁ

తే. గలుగునా యొక్కసారి చక్కనిమిటారి

ముద్దుచెక్కిలి ప్రేమతో మూర్కొనంగ

గొనబుకప్రపుఁబలుకు మూర్కొన్నయట్టి

కాఁక దీరంగ నంతరంగము చెలంగ. 103


చ. లలన నిజాంఘ్రిపద్మములలత్తుక నామునికాళ్ల సోఁకఁగా

నిలిచి తమిం దొడ ల్తొడలు నీవియు నీవియు నాభి నాభియున్

వల నగుఱొమ్ము ఱొమ్ము జిగివాతెర వాతెర మోము మోమునుం

గలియఁగ నిండుకౌఁగిటను గ్రమ్ముక నెమ్మిఁ చెలంగు టెన్నఁడో. 104


సీ. శృంగారయౌవనక్షీరాబ్ధినడుమను

దనరారుబంగారుతమ్మి యనఁగఁ

దళుకుమిం చన మించు తనుచంద్రరేఖలోఁ

బలిఢవిల్లుకురంగపద మనంగఁ

